
London Mining-ip Isuani suliassamut atatillugu akuutissanik uumaatsunik 

atuinissaanut kuutsitsinissaanullu tunngatillugu § 37 naapertorlugu 

apeqquteqaammut akissuteqaat.   
 

Asasara Saxdorph Didriksen, 

London Mining-ip Nuup eqqaani Isukasiani saviminissarsiorfissaani akuutissanik 

uumaatsunik kuutsitsineq pillugu, ulloq 20. november 2013 Naalakkersuisunut 

apeqqutinik nassiussaqarputit. Apeqqut imatut nipeqarpoq: 

 

Nuup Kangerluani Isukasiani aatsitassarsiornermi kemikaaliat ukiumut 72.000 tonsinik 

annertutigisut atorneqartarnissaat naatsorsuutigineqarpoq, taakkualu kemikaaliat 

pinngortitamut kuutsiinnarneqartartussaapput, nunamut, tatsinut kuunnullu. Avatangiisip 

mingutsinnginnissaa anguniarlugu Naalakkersuisut qanoq pilersaaruteqarpat?  
 

Apeqqummut tunngavilersuutitut oqaatigaat aatsitassanik piiaanermut atatillugu  

akuutissanik uumaatsunik kuutsitsinermi peqqissutsip, uumasut kiisalu pinngortitap 

ajoquserneqannginnissaat qulakkeerusukkit.  

 

Apeqqummut akissut 
Ilisimatitsissutigisinnaavara aqutsisoqarfiup ilisimatusarnikkut arlaannaannulluunniit 

attuumassuteqanngitsumik siunnersortai, Nationalt Center for Energi og Miljø (DCE) 

kiisalu Pinngortitaleriffik (GN) peqatigalugit Aatsitassanut suliassaqarfimmi 

Avatangiisinut Aqutsisoqarfiup avatangiisini ajornartorsiutit suliassamut angisoorsuarmut 

pisariusumullu Isuani suliassatut ittumut atatillugu pilersinnaasut 

eqqumaffigisorujussuummatigit. 

 

Taamaattumik apeqqutivit akissuteqarfiginissaannut atugassamik DCE-imit aamma GN-

imit oqaaseqaatinik pissarsiniartoqarpoq. DCE aamma GN allapput:   

”Akuutissanik uumaatsunik atuineq avatangiisinut ajoqusiissanngitsoq DCE/GN 

siunnersuipput, taamaattumillu inassutigineqarpoq Isuani suliassami ingerlatassanik 

ataasiakkaanik akuersissuteqarnermut atatillugu, avatangiisinut piumasaqaatinik 

immikkuullarissunik erseqqissunillu, aatsitassarsiorfiutileqatigiiffiup malitassaannik 

aalajangersaasoqartassasoq. 

  

Akuutissanik uumaatsunik/reagens-inik atuinermut tunngatillugu DCE/GN-ip 

inassutigaat, ilaatigut makkua piumasaqaatigineqassasut:  

1. akuutissat uumaatsut /reagens-it tamarmik atorneqalinnginneranni Aatsitassanut 

suliassaqarfimmut Avatangiisinut Aqutsisoqarfimmit akuerineqartassasut,  

2. atuinissamik kissaateqarneq minnerpaamik ukiup affaanik sioqqutsilluni 

akuersissuteqarnissamik qinnuteqaateqartoqartassasoq taannalu akuutissat uumaatsut 

toqunartoqassusaannut, arrorsinnaassusaannut, uumasunut 

katersuussinnaassusaannut il.il. paasissutissanik sukumiisunik imaqassasoq,  

3. akuutissat uumaatsut akuerisaasut kisimik aammalu taamaallaat annertussusissatut 

akuersissummi allassimasut tikillugit atorneqarsinnaassasut, aamma  

4. akuutissanik uumaatsunik atuinermi sukkulluunniit suleriaatsit pitsaanerpaat  (BEP) 

aamma suliassaqarfimmi teknologiit pissarsiarineqarsinnaasut pitsaanerpaat (BAT) 

malinneqassasut.  

 

Akuutissanik uumaatsunik/reagens-inik avatangiisinut kuutsitsinermut atatillugu 

DCE/GN-ip inassutigaat makkua piumasaqaatigineqassasut:  

1. akuutissat uumaatsut atorneqartut sapinngisaq tamaat suliap ingerlanerani 

arrortinneqassasut imaluunniit nipputsinneqassasut, taamaalilluni imikoq aqqutigalugu 

avatangiisinut kuutsitsineq annikillisinneqassalluni, aamma  

2. imikumi akuusunut tunngatillugu naliusunut killissaliussatut oqartussaasunit 

aalajangersagaasut malinneqassasut, aamma  

3. imikumut aamma kuutsitsiviusumut tunngatillugu avatangiisinik alapernaarsuineq 

ingerlaavartumik ingerlanneqassasoq. DCE/GN-ip inassutigaat alapernaarsuineq 

nammineq misissuisarnikkut aammalu oqartussaasunit suliarineqartumik 

misissugassanik tigusisarnikkut misissueqqissaartarnikkullu ingerlanneqassasoq.”  

 

Aatsitassanut oqartussaasup avatangiisinut kuutsitsinissamut naliusunut 

killissaliussanut aalajangersagai malinneqassasut DCE-p aamma GN-ip taperserpaat. 

Imikumik, imermik suliarinninnermi atorneqartumut il.il. – imermi kuutsinneqartumi 

naliusunut killissaliussat naammassiniarlugit - assersuutigalugu imermik 

kuummeersumik atuilluni kimikillisaasiisarneq suleriaatsitut akuerisaanngilaq. Naliusunut 

killissaliussat naammassineqarsinnaanngippata, ingerlatseqatigiiffiup saliinermi 

iliuusissat aallartissavai, akuutissat uumaatsut ajornartorsiutaasut taarsissallugit 

imaluunniit teknologiimik allamik atuilissalluni. Naliusunut killissaliussanik 

naammassinninnissamut tunngavissarititaasut Aatsitassanut oqartussaasumit 

aalajangersarneqassapput. 

Tamanna isumaqarpoq akuutissanik uumaatsunik avatangiisinut ajoqusiisussatut 

annertussuseqartunik kuutsitsisoqaqqusaanngitsoq aatsitassarsiorfiutileqatigiiffinnut 

piumasaqaatigineqassasoq, tassani ilaallutik tatsit, kuuit aamma kangerluit. 

 

 

Inussiarnersumik inuulluaqqusillunga 

 

 

Kim Kielsen 

 


